
Devivedapada Stava

દેવીવેદપાદસ્તવઃ

(શિવરહસ્યાન્તર્ગતે ઈશાખ્યે)

ચિદમ્બરેશ્વરશિવમુખામ્બુજરવિત્વિષે ।
યસ્યૈ જૈમિનિરુદ્યુક્તસ્તસ્યૈ વાચે નમોનમઃ॥ ૧॥
પ્રત્યૂહશાન્ત્યૈ હેરમ્બં પ્રત્યૂહયતિ ઈશ્વરઃ ।
વિસ્માપયન્ સ પિતરૌ અસ્માકમસ્તુ કેવલઃ॥ ૨॥
વન્દે શ્રીશિવપાદાબ્જમદ્વન્દ્વાનન્દસાધનમ્ ।
ચેતસાં સમ્પ્રદાયાનાં એતદાલમ્બનં પરમ્॥ ૩॥
પુસ્તમુક્તાલસદ્બાહુરસ્તુ  મે ભારતી મુખે ।
નિયોજયન્તી સા દેવી ધિયો વિશ્વા વિરાજતી॥ ૪॥
હૃદ્યૈરષ્ટોત્તરશતપદ્યૈરેવં શિવૈસ્તથા ।
પ્રહ્વા વેદસ્તુતૌ ભૂયાજ્જિહ્વા મે મધુમત્તમા॥ ૫॥
કાવ્યાલઙ્કારસર્વસ્વમાધુરીલહરીમુચા ।
વાચા પરમકલ્યાણી(ણિ) મુખં હિ મમ શોભયા(ય)॥ ૬॥
માદૃશાં વૈખરીવાચાં ત્વાદૃશીં  સ્તોતુમમ્બિકે ।
યતો બિભેતિ લલિતા તતો નો અભયં કૃધિ ॥ ૭॥
મદીયકર્મસુ શિવે ત્વદીયદયયા મુહુઃ  ।
અવધૂતરૂષઃ સન્તુ અવધૂતા અરાવયઃ॥ ૮॥
રવીન્દુદક્ષવામોદ્યત્તાટઙ્કાં રુચિરામતિ ।
મહાવિદ્યેશ્વરીં  વન્દે ગ્રહનક્ષત્રમાલિનીમ્॥ ૯॥
ખણ્ડશર્કરયેવામ્બ દયયાલોકયાશુ મામ્ ।
ચણ્ડિકે તેન જીવામો મણ્ડૂકા ઉદકાદિવ॥ ૧૦॥
ગઙ્ગાદ્યા  અભિષેકાર્થં તુઙ્ગાન્તાઃ  સન્નિધત્ત ભોઃ ।

પાપોપશાન્ત્યૈ મેમાતરાપોહિષ્ઠા મયો ભુવઃ॥ ૧૧॥
હૃદયસ્થેયસી નિત્યં સદયે મમ કાલિકે ।
ભૂયાદ્વિતર મે શ્રેયઃ આયુષા સહવર્ચસા॥ ૧૨॥
કાલ્યે ત્વદ્ભક્તિવિમુખાઃ કાલિ સન્તિ યતોઽધમાઃ ।
અપ્રમત્તાઃસ્મ તં દેશં મા પ્રગામ પથો વયમ્॥ ૧૩॥
અસમઞ્જસસંસારાદસમઞ્જસમેવ મામ્ ।
વત્સલા ભવતી ત્રાતું વત્સં ગૌરિવ ધાવતુ॥ ૧૪॥
અર્થિભ્યોઽભીતિવરદે   મુદે ભદ્રં દદાસિ યત્ ।
લક્ષ્મીસ્તં ભજતાં પદ્ભ્યાં લક્ષ્મીમનપગામિનીમ્ (?)॥ ૧૫॥
યોઽસ્માન્ દ્વેષ્ટિ વયં યં ચ દ્વિષ્મો દુષ્યતિ યશ્ચ નઃ ।
દુર્ગે શૂલેન તાનેતાન્ મમ શત્રૂન્ વિનાશય॥ ૧૬॥
ધીરૈકસુલભાં દેવીં  ઘોરસંસારમોચનીમ્ ।
અહોરાત્રં ચ નઃ પાયાદઘોરા પાપકાશિની॥ ૧૭॥
બ્રહ્માનન્દસમુલ્લાસે લીલાન્દોલિતલોચનામ્ ।
મહાસૌભાગ્યજનનીં  મહાલક્ષ્મીમુપાસ્મહે॥ ૧૮॥
ઉગ્રપત્નિ સમગ્રાન્મે દુર્ગ્રહાનાગ્રહાદિકાન્ ।
અનુગ્રહાદિમાન્ શિક્ષ સર્વગ્રહનિવારિણી॥ ૧૯॥
આર્તિં  નિવાર્ય ભદ્રાણિ પૂર્તિં  સ્ફૂર્તિં  ચ પાર્વતિ ।
મૂર્તિં  પ્રદર્શ્ય રુચિરાં કીર્તિમૃદ્ધિં    દદાતુ મે॥ ૨૦॥
અધિકારિસમિદ્ધં માં સન્ધ્યાનટનસાક્ષિણી ।
વર્ચસ્વન્તં ધરાધ્યક્ષં આયુષ્મન્તં કરોતુ મામ્॥ ૨૧॥
ગર્ભાતિદયિતે દુર્ગે નિસર્ગસ્ત્વં જગત્ત્વયિ ।
આયુસ્તત્કૃપયા નિત્યં મયિ શ્રીઃ શ્રયતાં યશઃ॥ ૨૨॥
વેદાન્ શાસ્ત્રાણિ યજ્ઞાંશ્ચ મોદાદ્ભક્તિમપિ ત્વયિ ।
પ્રિયં કીર્તિ  ધૃતિં  દાક્ષ્યં શ્રિયં વાસય મે કુલે॥ ૨૩॥
માતા કથં વિરુદ્ધાંસ્ત્વં સહસે સર્વમઙ્ગલે  ।
સર્વાણ્યલક્ષ્મીમાપત્તિં  સર્વાં નિર્ણુદ મે ગૃહાત્॥ ૨૪॥

રાજરાજેશ્વરી માતા ધત્સે ત્વં ધનમવ્યયમ્ ।
દયાં કુરુ સુતેઽહં ત્વાં તામિહોપહ્વયે શ્રિયમ્॥ ૨૫॥
મદીયહૃદયાબ્જસ્થત્વદીયમહસા શિવે ।
જહિ મે ક્રોધલોભાદીન્ લક્ષ્મીમાવાસયાન્વહમ્॥ ૨૬॥
પવિત્રમન્ત્રૈઃ સુશ્લોકૈ વિચિત્રરચનૈઃ શિવામ્ ।
વાચસ્પતિરિવ સ્તુત્વા વાચસ્પત્યમશીમહિ॥ ૨૭॥
પુત્રદે પૌત્રદે માતર્નષ્ટદે ગજવાજિદે ।
જ્ઞાનદાયૈ નમસ્તુભ્યં ધનદાયૈ મહાધને॥ ૨૮॥
તેજસે યશસે માતરોજસે મહસે શિવે ।
ચર્ચિતે   ગન્ધપુષ્પાદ્યૈરચેતાસ્ત્વાં હવામહે॥ ૨૯॥
સઞ્ચિતાગામિદુઃખેભ્યઃ સ્મરતસ્ત્વામપાલયઃ ।
પ્રારબ્ધાચ્ચ મહાદેવિ પુનર્નઃ પાહિ વિશ્વતઃ॥ ૩૦॥
પૌણ્ડરીકાન્તયજ્ઞેભ્યશ્ચણ્ડિકે પ્રીતયે તવ ।
શતાનિ દશરિક્થાનાં આસહસ્રાણિ દદ્મહે॥ ૩૧॥
જપાત્પવિત્રકૈર્મન્ત્રૈઃ શિવાયૈ પાયસં ધૃતમ્ ।
બિલ્વપત્રસરોજાનાં સહસ્રાણિ ચ દદ્મહે॥ ૩૨॥
પણ્ડિતાસ્તૈરલં ધીરાઃ પૌણ્ડરીકાન્તકર્મભિઃ ।
ઉપાસિતું મહાવિદ્યાં અસખાય આનિષીદથ॥ ૩૩॥
વિપક્ષાપક્ષયક્ષારિપક્ષગ્રહમહર્ક્ષજમ્ ।
ભયશંસીક્ષ કામાક્ષિ રક્ષસ્વ માં પદે પદે॥ ૩૪॥
પ્રચણ્ડચણ્ડમુણ્ડાદિખણ્ડનોદ્દણ્ડવજ્રકે ।
યે મેધનાપહર્તાસ્તાંસ્તે દદામિ જમ્ભયોઃ॥ ૩૫॥
પ્રારબ્ધમનિવાર્યં ચેદીદૃશે વરદાભયે ।
કિમર્થં તવ દેવ્યૈ તે તતો મે શ્રિયમાવહ॥ ૩૬॥
બ્રહ્મચક્રલસદ્ભૂપા બ્રહ્મવિદ્યાવિદેવતાઃ ।
ઈડનીયાસ્ત્રયીચૂડૈઃ ષોડશી શર્મ યચ્છતુ॥ ૩૭॥
મહાદારિદ્ર્યશમનીં  યાભૂત્પાપવિમોચનામ્ ।
શિવાં નુમસ્તાં કાલાગ્નૌ શિવારુદ્રસ્ય ભેષજી॥ ૩૮॥

અન્નપૂર્ણે દયાપૂર્ણે ત્વન્નામ પરિકુર્વતે(તઃ) ।
સન્નિધત્સ્વ મમોદારે અન્નપાને ચ સર્વદા॥ ૩૯॥
યદિ દેવિ કટાક્ષઃ સ્યાદ્હૃદિ શક્રાદયઃ સુરાઃ ।
મુહુર્હવિર્ભિઃ   સોમાદ્યૈરહં વો જીવનપ્રદઃ॥ ૪૦॥
યત્સાન્નિધ્યં દેવિ સિદ્ધં અસાધ્યં સાધયાશુ મે ।
ઈદૃશેન મહિમ્ના ત્વાં પ્રશંસન્તિ પ્રશસ્તિભિઃ॥ ૪૧॥
નાનન્દયન્તિ કિં  દેવિ સકૃદ્વા ત્વાં ગિરો મમ ।
ભક્તિરક્તી ન ચેદ્વેત્સિ ભુક્તિમુક્તી ન દિત્સસિ॥ ૪૨॥
અધમર્ણત્વમેતત્તે ત્વં હિ વેત્થ યથાતથમ્ ।
આક્ષેપં નઃ સમાધેહિ તિષ્ઠન્તી પુરતો મમ॥ ૪૩॥
નિશ્ચિત્ય વ્યતિરેકં તે ભૂરિ નામ મનામહે ।
તુભ્યં દેવિ યશસ્કામા ભક્તસ્યૈતન્નિદર્શનમ્॥ ૪૪॥
જિષ્ણોરપિ સખાયોઽદ્ય વિષ્ણોઃ કર્માણિ પશ્યત ।
કર્મણાભ્યર્ણપૂર્ણા ત્વં કર્ણિકાકર્ણિસન્મુખી    ॥ ૪૫॥
અપર્ણાં વર્ણયે તૂર્ણં સુવર્ણાં હેમમાલિનીમ્ ।
તુઙ્ગસ્તનીં   શર્વસર્વમઙ્ગલામીશ્વરપ્રિયામ્ ॥ ૪૬॥
મઙ્ગલાયતનાં (નં)લૌમિ પિઙ્ગલાં  પદ્મમાલિનીમ્ ।
નન્દનોત્ત્થ સુપુષ્પાણિ ચન્દનાન્યર્ચિતું   શિવામ્॥ ૪૭॥
સ્વયં સમ્પાદ્ય પુરતઃ શ્રિયં દેવીમુપહ્વયે ।
દયાર્દ્રહૃદયે માતઃ ક્રિયાશાલિનમપ્યુમે॥ ૪૮॥
ત્વં માં ભજસ્વ પદ્માક્ષિ યેન સૌખ્યં લભામ્યહમ્ ।
રક્ષ મામમ્બ લલિતે યક્ષરાજસમર્ચિતે  ॥ ૪૯॥
પૂજાર્ચેહ વિરાજેતે પ્રજયા ચ ધનેન ચ ।
પરિતઃ કાન્તિ ધી શ્રીભિર્ગરિમાણં યયુઃ શિવે॥ ૫૦॥
ઉમે તવ દયા દૃષ્ટ્યા સોમ ઇન્દ્ર બૃહસ્પતી ।
ત્વચ્ચારુ ચરણં સ્મૃત્વા સચ્ચિદાનન્દરૂપિણિ॥ ૫૧॥
અચ્યુતો વાગ્ભવપ્રાપ્તૌ અચ્યુતાં બહુલાં પ્રિયામ્ ।

હનુમદ્વર રામાદ્યૈર્મનુભૃદ્ભિર્મહાત્મભિઃ॥ ૫૨॥
અર્થિતાસિ   મહાદેવિ દીર્ઘાયુત્વાય વર્ચસે ।
ગુણાઢ્યપાકસરસશય્યાલઙ્કારરીતિભિઃ॥ ૫૩॥
શોભતાં સુસુખં વાણી શોભયન્તી મુખં મમ ।
દુષ્ટચિત્તં નષ્ટવિત્તં કષ્ટવૃત્તમિમં જનમ્॥ ૫૪॥
પાતું જનનિ તે ચિત્તં યથા વારીવ ધાવતુ ।
ઉત્તિષ્ઠ દેવિ કિં  શેષે વરદાભયશોભિતે॥ ૫૫॥
પાહિ દુર્ગેઽતિદુષ્ટેભ્યો ભયં વિન્દતિ મામિહ ।
દુગ્ધેતિ તિલે ઘૃતં તૈલં મુગ્ધે ઘણ્ટાધ્વનિં  યથા॥ ૫૬॥
મુદા ત્વાં સર્વગાં દેવીં  સદા પશ્યન્તિ સૂરયઃ ।
પ્રપઞ્ચસૃષ્ટેસ્ત્વં પૂર્વં બ્રહ્માણી સહિતામ્બિકે ॥ ૫૭॥
અજીજનસ્ત્વં ધાતારં શાશ્વતં શિવમચ્યુતમ્ ।
સ્થલીકમલસઙ્કાશં પાદલક્ષ્મ તવેશ્વરિ॥ ૫૮॥
માહિષે મસ્તકે ભાતિ વિદ્યુલ્લેખેવ ભાસ્વરા ।
મૂઢોઽયમિતિ મા મંસ્થાસ્સ્મર્તાહં તાઃ સમાગતાઃ (?)॥ ૫૯॥
ત્વયા વિના ન કિઞ્ચિઞ્ચ દૃશ્યન્તે શ્રૂયતેઽપિ વા ।
વન્દે વિન્ધ્યાચલકુચાં વિન્ધ્યાચલનિવાસિનીમ્॥ ૬૦॥
સન્ધ્યાસુ પૂજયસિ ચેદ્ધાતા ગર્ભં દધાતુ તે ।
કુરુવિન્દમણીન્દ્રાભમરવિન્દલસન્મુખમ્॥ ૬૧॥
અહો તાદૃક્ તવશિવે મહો નો રાય આભર ।
અખણ્ડવેદવાક્યાર્થે અખણ્ડૈકરસે શિવે॥ ૬૨॥
અભયામદ્વયાં ચ ત્વાં સુભગામહમશ્રવમ્ ।
ચતુઃસાધનસમ્પન્ન ચતુરાનુભવાત્વિયમ્॥ ૬૩॥
પરં બ્રહ્મેયમેવ શ્રીર્નહ્યસ્યા અપરં ચ ન ।
ભવત્પાદામ્બુજદ્વન્દ્વભવન્માધ્વીકષટ્પદી॥ ૬૪॥
રુદ્રભાગ્યાચ્છચીપત્ની ઇન્દ્રપત્ની મહીયતે ।
પાપાધિક્યાદ્વ્રજામસ્ત્વાં સાપાયાઽઽમયવાનપિ॥ ૬૫॥

ગ્રીવાતિગશ્વસનવાન્ જીવાતિ શરદઃ શતમ્ ।
સાષ્ટોત્તરશતાવૃત્ત્યાભીષ્ટોદયમહામનુમ્॥ ૬૬॥
વિષ્ણુવજ્જાયતે ગૌરિ ભૂષ્ણુરાત્મા ફલગ્રહિઃ ।
જપાકુસુમસઙ્કાશાં કૃપાબાલમહાલતામ્॥ ૬૭॥
આર્યાં સેવે વિનીતાયાં સૂર્યાભાં શ્રિયમીશ્વરીમ્ ।
તામ્બૂલકબલૈર્દિવ્યૈસ્તામ્બૂલિતમુખામ્બુજાન્  ॥ ૬૮॥
શિવદાલિગતા યાસા શિવા નશ્યત્તમા ભવ ।
તથા પ્રપદ્યે ત્વાં માતર્યયા નદ્યઃ સમુદ્રાગાઃ॥ ૬૯॥
યથાવૃતવૃતં યાતિ યથા માસા અહર્જરમ્ ।
યત્રાનન્દાશ્ચ મોદાશ્ચ મુદપ્રમુદ આસતે॥ ૭૦॥
માતસ્ત્વયિ દયામૂર્તૌ તત્રમામૃતં કૃધિ  ।
જપન્તસ્તવ વિદ્યાં ચ યજન્તસ્ત્વાં હવામ ચ॥ ૭૧॥
શર્વાણિ દયયા ધીરાઃ સર્વે સાકં સરાતયઃ ।
આનન્દરૂપમમૃતં પરં બ્રહ્મૈવ સા શિવા॥ ૭૨॥
નૈવ સ્ત્રી ન પુમાનેષ નાયમેષ નપુંસકઃ ।
જીર્ણોઽપ્યયં ત્વદ્દયયા પૂર્ણયા તૂર્ણમિન્દ્રિયૈઃ॥ ૭૩॥
આનન્દં બ્રહ્મણો વિદ્વાન્ ન બિભેતિ કુતશ્ચન ।
સદ્ગુરોર્લબ્ધયા બ્રહ્મરૂપયા કશ્ચિદાત્મવાન્॥ ૭૪॥
હૃદ્યયા કૃપયા તે વૈ વિદ્યયાઽમૃતમશ્નુતે ।
સર્વગા ત્વમહં ભૃત્યઃ કીદૃશઃસ્થેમ મસ્તકઃ॥ ૭૫॥
યતો વાચો નિવર્તન્તે અપ્રાપ્યમનસા સહ ।
જ્ઞાનાદેવ તુ કૈવલ્યમિત્યાદિશ્રુતિકોટિભિઃ॥ ૭૬॥
જીવન્મુક્તસ્તતો માતર્મામા બ્રહ્મ નિરાકરોત્ ।
સાક્ષાત્કૃતાયામમ્બાયાં સત્યાનન્દચિદાત્મનિ॥ ૭૭॥
ભિદ્યતે હૃદયગ્રન્થિશ્છિદ્યન્તે સર્વસંશયાઃ ।
વર્ણાશ્રમોચિતમતિર્વેદારણ્યેષ્વટંશ્ચ યઃ॥ ૭૮॥
ત્વત્પ્રસાદાદુમે ધીરશ્ચરન્ વૈ મધુવિન્દતિ ।
ભૂષ્ણુભ્યાં કૃષ્ણજિષ્ણુભ્યાં પૂજ્યે પુષ્ણાસિ પાર્વતિ॥ ૭૯॥

ત્વત્કૃપાબલતો વિષ્ણુરિદં વિષ્ણુર્વિચક્રમે   ।
શારદાબ્દમુખી પાતુ શારદાઽપારદાઽમલા॥ ૮૦॥
ત્વત્પ્રસાદાદભૂન્માતઃ સુમૃકીકા સરસ્વતી ।
પદ્માક્ષીં  પદ્મગાં વન્દે પદ્માક્ષ્યાદિભિરીડિતામ્॥ ૮૧॥
ત્વત્પ્રસાદાત્પદ્મહસ્તાં હસ્તિનાદપ્રમોદિનીમ્ ।
ગૌરીકલ્યાણવૈભોગં ઊરીચક્રુઃ  સ્ત્રિયોઽપ્યથ॥ ૮૨॥
જમ્ભિતોગ્રકિણૈરઙ્ગૈર્નદીનાં  વિતનોષિ તે ।
સહસ્રાદિમહાસ્વેદૈઃ સહસ્રાણિ સહસ્રશઃ॥ ૮૩॥
તત્તત્કાલેષ્વહલ્યાયૈ જારોઽપિખલુ યજ્વભિઃ ।
ઇજ્યન્તે ત્વત્પ્રસાદાત્તૈર્વિશ્વસ્માદિન્દ્ર   ઉત્તરઃ॥ ૮૪॥
કન્યાપ્યર્જતિ ભાગ્યાદિલાભાય શુભકર્મસુ ।
ત્વત્પ્રસાદાતિશુદ્ધાઙ્ગી  ઇન્દ્રાણીમાસુ નારીષુ॥ ૮૫॥
એક દ્વિત્રિચતુષ્પઞ્ચષટ્સપ્તાષ્ટાદિરૂપકમ્ ।
ત્વત્પ્રસાદાન્મહાતત્વં અગ્નિમીળે પુરોહિતમ્॥ ૮૬॥
ગઙ્ગાં  ભગીરથાયાસસઙ્ગાં  તુઙ્ગાં  ત્વદાશ્રયાત્ ।
ક્રમેણ ગૌરિ પશ્યામઃ શ્રમેણ મહતા પથિ॥ ૮૭॥
દિવ્યાલઙ્ગ્રહમાત્રાષ્ટભૈરવાભયકૃન્મુખાઃ  ।
યતો દેવિ ભવત્પ્રીત્યૈ અતો દેવા અવન્તુનઃ॥ ૮૮॥
સુગન્ધ ચર્ચિતાં   કુન્દમન્દારકુસુમોજ્જ્વલામ્  ।
સ્તુવે દુકૂલવસનાં સુવર્ણરજતસ્રજામ્॥ ૮૯॥
ગાઙ્ગેયાનિ  ચ રત્નાનિ ગાઙ્ગેયાનિ  સૃજાનિ તે । (?)

શતસાહસ્રદશકાન્ શતનિષ્કાન્ સહસ્રશઃ॥ ૯૦॥
અસ્ય દ્વિપિત્સાભવ રુક્ચિચિત્સા
સુપૂર્ણલિપ્સાસ્તુ શિવા સુવત્સા ।
શ્રીકણ્ઠલિપ્સાસદભીષ્ટલિપ્સા
શાલાન્તરે ગૌરિવ નષ્ટવત્સા॥ ૯૧॥
નમો મખેભ્યો મઘવન્મખેભ્યો

મુરવાગ્રદૃગ્ભ્યો દૃગનદ્વયેભ્યઃ ।
દયા યુતેભ્યઃ શ્રુતિશાસ્ત્રદૃગ્ભ્યો
નમો યુવભ્યો નમ અશિનેભ્યઃ॥ ૯૨॥
મહામાયે સૃજસિ હિરણ્યગર્ભ-
પ્રભૃત્યેતદ્ભુવનમિવોર્ણનાભિઃ ।
સ્વતસ્તન્તૂન્ભગવતિ દેવિ પશ્ચા-
દજીર્ણાત્વં જરયસિ સર્વમેતત્॥ ૯૩॥
શિવં સુરેભ્યઃ કૃપયામ્બ તેઽદ્ય
શિવે મુનિભ્યઃ શિવમર્ભકેભ્યઃ ।
શિવં દ્વિજેભ્યઃ શિવમેવ ગોભ્યઃ
શિવં પ્રજાયૈ શિવમસ્તુ મહ્યમ્॥ ૯૪॥
વેદાન્તાદ્યૈઃ પરિતોઘોષયિત્વા
શક્ત્યાકારા પ્રતિજાતં મહેશિ ।
સર્વત્રૈવ રમસેઽસ્મિન્ પ્રપઞ્ચે
પૂર્ણા પશ્ચાત્ ઉત પૂર્ણા પુરસ્તાત્॥ ૯૫॥
નામાનિ શમ્ભું નતકલ્પપાદં
પરમા પતિસ્તુત્ય પદામ્બુજદ્વયમ્ ।
કુમારવિઘ્નેશકુતૂહલાસ્પદં
ઉમાસહાયં પરમેશ્વરં પ્રભુમ્॥ ૯૬॥
વર્ષાર્થનિયમાદસ્ય હર્ષાન્પ્રજપતોઽભવત્ ।
વેધોઽઙ્ગના  પ્રયચ્છન્તિ(ન્તી) મેધાં દેવી સરસ્વતી॥ ૯૭॥
ઘોરવૃશ્ચિકદુઃસ્વપ્ન ચોરસર્પાદિશાન્તયે ।
ગોત્રાત્મજાસ્તુતિં  પુણ્યાં રાત્રૌ રાત્રૌ સદા પઠેત્॥ ૯૮॥
સ્તુત્યા પૂજયતાં ભક્ત્યાઽમર્ત્યાં શ્રેયઃ પરમ્પરામ્ ।
શર્વેણ સા દદાત્યમ્બા સર્વમાયુરુપાસતામ્॥ ૯૯॥
સહસ્રકૃત્વઃ પુત્રાર્થી સ ઘસ્રે પ્રજપેદ્યદિ ।
વશગસ્તસ્ય તનયો દશમે માસિ જાયતે॥ ૧૦૦॥
શાન્ત્યા મુમુક્ષયાથર્વયજુરૃક્સામશાલિનામ્ ।
પાહિ મુક્તિં  શિવે દેહિ સા હિ શ્રીરમૃતા સતામ્॥ ૧૦૧॥

દેવીવેદપાદસ્તવઃ

વિશ્રુતૈઃ શ્રુતિપદૈઃ કમનીયં
ભવ્યમવ્યયમિદં ભગવત્યાઃ ।
(દિવ્યચિત્ર) યઃ પઠેત્પ્રિદિનં ભજનીયં
તસ્ય નાયુષિ ભવેત્કિલ સત્યમ્॥ ૧૦૨॥
॥ ઇતિ શ્રીશિવરહસ્યાન્તર્ગતે દેવીવેદપાદસ્તવઃ સમ્પૂર્ણમ્॥
-॥ શ્રીશિવરહસ્યમ્ । દ્વાદશાંશઃ । અધ્યાયઃ ૨૫ દેવીવેદપાદસ્તવઃ । ૧-૧૦૨॥

